
prasthAnabhedaH

ಪ್ರಸ್ಥಾನಭೇದಃ

..ಓಂ ತತ್ಸದ್ಬ್ರಹ್ಮಣೇ ನಮಃ ..
..ಅಥಮಧುಸೂದನಸರಸ್ವತೀಕೃತೌ ಪ್ರಸ್ಥಾನಭೇದಃ ..
ಅಥ ಸರ್ವೇಷಾಂ ಶಾಸ್ತ್ರಾಣಾಂ ಭಗವತ್ಯೇವ ತಾತ್ಪರ್ಯಂ ಸಾಕ್ಷಾತ್ಪರಂಪರಯಾ
ವೇತಿ
ಸಮಾಸೇನ ತೇಷಾಂ ಪ್ರಸ್ಥಾನಭೇದೋಽತ್ರೋದ್ದಿಶ್ಯತೇ . ತಥಾ ಹಿ-ಋಗ್ವೇದೋ
ಯಜುರ್ವೇದಃ ಸಾಮವೇದೋಽಥರ್ವವೇದ ಇತಿ ವೇದಾಶ್ಚತ್ವಾರಃ . ಶಿಕ್ಷಾ
ಕಲ್ಪೋ ವ್ಯಾಕರಣಂ ನಿರುಕ್ತಂ ಛಂದೋ ಜ್ಯೋತಿಷಮಿತಿ ವೇದಾಂಗಾನಿ ಷಟ್ .

ಪುರಾಣನ್ಯಾಯಮೀಮಾಂಸಾ ಧರ್ಮಶಾಸ್ತ್ರಾಣಿ ಚೇತಿ ಚತ್ವಾರ್ಯುಪಾಂಗಾನಿ .

ಅತ್ರೋಪಪುರಾಣಾನಾಮಪಿ ಪುರಾಣೇಽನ್ತರ್ಭಾವಃ .ವೈಶೇಷಿಕಶಾಸ್ತ್ರಸ್ಯ
ನ್ಯಾಯೇ,ವೇದಾಂತಶಾಸ್ತ್ರಸ್ಯಮೀಮಾಂಸಾಯಾಂ,ಮಹಾಭಾರತರಾಮಾಯಣಯೋಃ
ಸಾಂಖ್ಯಪಾತಂಜಲಪಾಶುಪತವೈಷ್ಣವಾದೀನಾಂ ಧರ್ಮಶಾಸ್ತ್ರೇ,ಮಿಲಿತ್ವಾ
ಚತುರ್ದಶ ವಿದ್ಯಾಃ . ತಥಾಚೋಕ್ತಂ ಯಾಜ್ಞವಲ್ಕ್ಯೇನ (1.3)

ಪುರಾಣನ್ಯಾಯಮೀಮಾಂಸಾಧರ್ಮಶಾಸ್ತ್ರಾಂಗಮಿಶ್ರಿತಾಃ .
ವೇದಾಃ ಸ್ಥಾನಾನಿ ವಿದ್ಯಾನಾಂ ಧರ್ಮಸ್ಯ ಚ ಚತುರ್ದಶ ..ಇತಿ .

ಏತಾ ಏವ ಚತುರ್ಭಿರುಪವೇದೈಃ ಸಹಿತಾ ಅಷ್ಟಾದಶ ವಿದ್ಯಾ ಭವಂತಿ .

ಆಯುರ್ವೇದೋ ಧನುರ್ವೇದೋ ಗಂಧರ್ವವೇದೋಽರ್ಥಶಾಸ್ತ್ರಂ ಚೇತಿ ಚತ್ವಾರ
ಉಪವೇದಾಃ .ಸರ್ವೇಷಾಂ ಚಾಽಽಸ್ತಿಕಾನಾಮೇತಾವಂತ್ಯೇವ ಶಾಸ್ತ್ರಪ್ರಸ್ಥಾನಾನಿ .

ಅನ್ಯೇಷಾಮಪ್ಯೇಕದೇಶಿನಾಮೇತೇಷ್ವೇವಾಂತರ್ಭಾವಾತ್ .

ನನು ನಾಸ್ತಿಕಾನಾಮಪಿ ಪ್ರಸ್ಥಾನಾಂತರಾಣಿ ಸಂತಿ
ತಾನ್ಯೇತೇಷ್ವನಂತರ್ಭಾವಾತ್ಪೃಥಗ್ಗಣಯಿತುಮುಚಿತಾನಿ .

ತಥಾ ಹಿ-ಶೂನ್ಯವಾದೇನೈಕಂ ಪ್ರಸ್ಥಾನಂ ಮಾಧ್ಯಮಿಕಾನಾಂ .

ಕ್ಷಣಿಕವಿಜ್ಞಾನಮಾತ್ರವಾದೇನಾನ್ಯದ್ಯೋಗಾಚಾರಾಣಾಂ .

ಜ್ಞಾನಾಕಾರಾನುಮೇಯಕ್ಷಣಿಕಬಾಹ್ಯಾರ್ಥವಾದೇನಾಪರಂ ಸೌತ್ರಾಂತಿಕಾನಾಂ .

ಪ್ರತ್ಯಕ್ಷಸಲಕ್ಷಣಕ್ಷಣಿಕಬಾಹ್ಯಾರ್ಥವಾದೇನಾಪರಂ
ವೈಭಾಷಿಕಾಣಾಂ .ಏವಂ ಸೌಗತಾನಾಂ ಪ್ರಸ್ಥಾನಚತುಷ್ಟಯಂ .

ತಥಾ ದೇಹಾತ್ಮವಾದೇನೈಕಂ ಪ್ರಸ್ಥಾನಂ ಚಾರ್ವಾಕಾಣಾಂ .ಏವಂ

ದೇಹಾತಿರಿಕ್ತದೇಹಪರಿಮಾಣಾತ್ಮವಾದೇನ ದ್ವಿತೀಯಂ ಪ್ರಸ್ಥಾನಂ ದಿಗಂಬರಾಣಾಂ .

ಏವಂ ಮಿಲಿತ್ವಾ ನಾಸ್ತಿಕಾನಾಂ ಷಟ್ ಪ್ರಸ್ಥಾನಾನಿ ತಾನಿ ಕಸ್ಮಾನ್ನೋಚ್ಯಂತೇ .

ಸತ್ಯಂ .ವೇದಬಾಹ್ಯತ್ವಾತ್ತೇಷಾಂ ಮ್ಲೇಚ್ಛಾದಿಪ್ರಸ್ಥಾನವತ್ಪರಂಪರಯಾಽಪಿ
ಪುರುಷಾರ್ಥಾನುಪಯೋಗಿತ್ವಾದುಪೇಕ್ಷಣೀಯಮೇವ . ಇಹ ಚ ಸಾಕ್ಷಾದ್ವಾ
ಪರಂಪರಯಾ ವಾ
ಪುಮರ್ಥೋಪಯೋಗಿನಾಂ ವೇದೋಪಕರಣಾನಾಮೇವ ಪ್ರಸ್ಥಾನಾನಾಂ ಭೇದೋ
ದರ್ಶಿತಃ . ತತೋ
ನ ನ್ಯೂನತ್ವಶಂಕಾವಕಾಶಃ .ಅಥ ಸಂಕ್ಷೇಪೇಣೈಪಾಂ (ಸಂಕ್ಷೇಪೇಣೈಯಾಂ?)
ಪ್ರಸ್ಥಾನಾನಾಂ ಸ್ವರೂಪಭೇದಹೇತುಪ್ರಯೋಜನಭೇದ ಉಚ್ಯತೇ ಬಾಲಾನಾಂ
ವ್ಯುತ್ಪತ್ತಯೇ .

ತತ್ರ ಧರ್ಮಬ್ರಹ್ಮಪ್ರತಿಪಾದಕಮಪೌರುಷೇಯಂ ಪ್ರಮಾಣವಾಕ್ಯಂ
ವೇದಃ ಸ ಚ ಮಂತ್ರಬ್ರಾಹ್ಮಣಾತ್ಮಕಃ . ತತ್ರ ಮಂತ್ರಾ
ಅನುಷ್ಠಾನಕಾರಕಭೂತದ್ರವ್ಯದೇವತಾಪ್ರಕಾಶಕಾಃ . ತೇಽಪಿ ತ್ರಿವಿಧಾಃ .
ಋಗ್ಯಜುಃಸಾಮಭೇದಾತ್ . ತತ್ರ ಪಾದಬದ್ಧಗಾಯತ್ರ್ಯಾದಿಚ್ಛಂದೋವಿಶಿಷ್ಟಾ
ಋಚಃ “ಅಗ್ನಿಮೀಳೇ ಪುರೋಹಿತಂ”ಇತ್ಯಾದ್ಯಾಃ .ತಾ ಏವ ಗೀತಿವಿಶಿಷ್ಟಾಃ ಸಾಮಾನಿ
.

ತದುಭಯವಿಲಕ್ಷಣಾನಿಯಜೂಂಷಿ .ಅಗ್ನೀದಗ್ನೀನ್ವಿಹರೇತ್ಯಾದಿಸಂಬೋಧನರೂಪಾ
ನಿಗದಮಂತ್ರಾ ಅಪಿಯಜುರಂತರ್ಭೂತಾ ಏವ . ತದೇವಂ ನಿರೂಪಿತಾ ಮಂತ್ರಾಃ .
ಬ್ರಾಹ್ಮಣಮಪಿತ್ರಿವಿಧಂ,ವಿಧಿರೂಪಮರ್ಥವಾದರೂಪಂ ತದುಭಯವಿಲಕ್ಷಣರೂಪಂ
ಚ . ತತ್ರ ಶಬ್ದಭಾವನಾವಿಧಿರಿತಿ ಭಟ್ಟಾಃ .ನಿಯೋಗೋ ವಿಧಿರಿತಿ
ಪ್ರಾಭಾಕಾರಾಃ .ಇಷ್ಟಸಾಧನತಾವಿಧಿರಿತಿ ತಾರ್ಕಿಕಾದಯಃ ಸರ್ವೇ .

ವಿಧಿರಪಿ ಚತುರ್ವಿಧಃ .ಉತ್ಪತ್ತ್ಯಧಿಕಾರವಿನಿಯೋಗಪ್ರಯೋಗಭೇದಾತ್ . ತತ್ರ
ಕರ್ಮಸ್ವರೂಪಮಾತ್ರಬೋಧಕೋ ವಿಧಿರುತ್ಪತ್ತಿವಿಧಿರಾಗ್ನೇಯೋಽಷ್ಟಾಕಪಾಲೋ
ಭವತೀತ್ಯಾದಿಃ .
ಸೇತಿಕರ್ತವ್ಯತಾಕಸ್ಯ ಕರಣಸ್ಯ ಯಾಗಾದೇಃ ಫಲಸಂಬಂಧಬೋಧಕೋ
ವಿಧಿರಧಿಕಾರವಿಧಿರ್ದರ್ಶಪೂರ್ಣಮಾಸಾಭ್ಯಾಂ ಸ್ವರ್ಗಕಾಮೋಯಜೇತೇತ್ಯಾದಿಃ .
ಅಂಗಸಂಬಂಧಬೋಧಕೋ ವಿಧಿರ್ವಿನಿಯೋಗವಿಧಿರ್ವ್ರೀಹಿಭಿರ್ಯಜೇತ
ಸಮಿಧೋಯಜತೀತ್ಯಾದಿಃ . ಸಾಂಗಪ್ರಧಾನಕರ್ಮಪ್ರಯೋಗೈಕ್ಯಬೋಧಕಃ
ಪೂರ್ವೋಕ್ತವಿಧಿತ್ರಯಮೇಲನರೂಪಃ ಪ್ರಯೋಗವಿಧಿಃ .ಸ ಚ ಶ್ರೌತ ಇತ್ಯೇಕೇ
ಕಲ್ಪ್ಯ ಇತ್ಯಪರೇ . ಕರ್ಮಸ್ವರೂಪಂ ಚ ದ್ವಿವಿಧಂ-ಗುಣಕರ್ಮಾರ್ಥಕರ್ಮ
ಚ, ತತ್ರ ಕ್ರತುಕರ್ಮಕಾರಕಾಣ್ಯಾಶ್ರಿತ್ಯ ವಿಹಿತಂ ಗುಣಕರ್ಮ . ತದಪಿ
ಚತುರ್ವಿಧಂ .ಉತ್ಪತ್ತ್ಯಾಪ್ಯವಿಕೃತಿಸಂಸ್ಕೃತಿಭೇದಾತ್ . ತತ್ರ ವಸಂತೇ

ಬ್ರಾಹ್ಮಣೋಽಗ್ನೀನಾದಧೀತಯೂಪಂ ತಕ್ಷತೀತ್ಯಾದಾವಾಧಾನತಕ್ಷಣಾದಿನಾ
ಸಂಸ್ಕಾರವಿಶೇಷವಿಶಿಷ್ಟಾಽಗ್ನಿಯೂಪಾದೇರುತ್ಪತ್ತಿಃ .ಸ್ವಾಧ್ಯಾಯೋಽಧ್ಯೇತವ್ಯೋ
ಗಾಂ ಪಯೋ ದೋಗ್ಧೀತ್ಯಾದಾವಧ್ಯಯನದೋಹನಾದಿನಾ ವಿದ್ಯಮಾನಸ್ಯೈವ
ಸ್ವಾಧ್ಯಾಯಪಯಃ ಪ್ರಭೃತೇಃ ಪ್ರಾಪ್ತಿಃ .ಸೋಮಮಭಿಷುಣೋತಿ
ವ್ರೀಹೀನವಹಂತ್ಯಾಜ್ಯಂ ವಿಲಾಪಯತೀತ್ಯಾದಾವಭಿಪವಾವಘಾತವಿಲಾಪನೈಃ
ಸೋಮಾದೀನಾಂ ವಿಕಾರಃ .ವ್ರೀಹೀನ್ಪ್ರೋಕ್ಷತಿ ಪತ್ನ್ಯವೇಕ್ಷತ ಇತ್ಯಾದೌ
ಪ್ರೋಕ್ಷಣಾವೇಕ್ಷಣಾದಿಭಿರ್ವ್ರೀಹ್ಯಾದಿದ್ರವ್ಯಾಣಾಂ ಸಂಸ್ಕಾರಃ .ಏತಚ್ಚತುಷ್ಟಯಂ
ಚಾಂಗಮೇವ . ತಥಾ ಕ್ರತುಕಾರಕಾಣ್ಯಾಶ್ರಿತ್ಯ ವಿಹಿತಮರ್ಥಕರ್ಮ ಚ
ದ್ವಿವಿಧಂ-ಅಂಗಂ ಪ್ರಧಾನಂ ಚ .ಅನ್ಯಾರ್ಥಮಂಗಂ .ಅನನ್ಯಾರ್ಥಂ
ಪ್ರಧಾನಂ .ಅಂಗಮಪಿ ದ್ವಿವಿಧಂ-ಸಂನಿಪತ್ಯೋಪಕಾರಕಮಾರಾದುಪಕಾರಕಂ ಚ .

ತತ್ರ ಪ್ರಧಾನಸ್ವರೂಪನಿರ್ವಾಹಕಂ ಪ್ರಥಮಂ .ಫಲೋಪಕಾರಿ ದ್ವಿತೀಯಂ .ಏವಂ
ಸಂಪೂರ್ಣಾಂಗಸಹಿತೋ ವಿಧಿಃ ಪ್ರಕೃತಿಃ .ವಿಕಲಾಂಗಸಂಯುಕ್ತೋ ವಿಧಿರ್ವಿಕೃತಿಃ .
ತದುಭಯವಿಲಕ್ಷಣೋ ವಿಧಿರ್ದರ್ವಿಹೋಮಃ .ಏವಮನ್ಯದಪ್ಯೂಹ್ಯಂ . ತದೇವಂ
ನಿರೂಪಿತೋ ವಿಧಿಭಾಗಃ .ಪ್ರಾಶಸ್ತ್ಯನಿಂದಾನ್ಯತರಲಕ್ಷಣಯಾ ವಿಧಿವಿಶೇಷಭೂತ
ವಾಕ್ಯಮರ್ಥವಾದಃ .ಸಚತ್ರಿವಿಧಃ-ಗುಣವಾದೋಽನುವಾದೋಭೂತಾರ್ಥವಾದಶ್ಚೇತಿ
.

ತತ್ರ ಪ್ರಮಾಣಾಂತರವಿರುದ್ಧಾರ್ಥಬೋಧಕೋ ಗುಣವಾದ ಆದಿತ್ಯೋ ಯೂಪ
ಇತ್ಯಾದಿಃ .
ಪ್ರಮಾಣಾಂತರಪ್ರಾಪ್ತ್ಯರ್ಥಬೋಧಕೋಽನುವಾದೋಽಗ್ನಿರ್ಹಿಮಸ್ಯಭೇಷಜಮಿತ್ಯಾದಿಃ
.

ಪ್ರಮಾಣಾಂತರವಿರೋಧತತ್ಪ್ರಾಪ್ತಿರಹಿತಾರ್ಥಬೋಧಕೋ ಭೂತಾರ್ಥವಾದ
ಇಂದ್ರೋ
ವೃತ್ರಾಯ ವಜ್ರಮುದ್ಯಚ್ಛದಿತ್ಯಾದಿಃ . ತದುಕ್ತಂ–
ವಿರೋಧೇ ಗುಣವಾದಃ ಸ್ಯಾದನುವಾದೋಽವಧಾರಿತೇ,
ಭೂತಾರ್ಥವಾದಸ್ತದ್ಧಾನಾದರ್ಥವಾದಸ್ತ್ರಿಧಾ ಮತಃ ..ಇತಿ .

ತತ್ರ ತ್ರಿವಿಧಾನಾಮಪ್ಯರ್ಥವಾದಾನಾಂ ವಿಧಿಸ್ತುತಿಪರತ್ವೇ
ಸಮಾನೇಽಪಿ ಭೂತಾರ್ಥವಾದಾನಾಂ ಸ್ವಾರ್ಥೇಽಪಿ ಪ್ರಾಮಾಣ್ಯಂ
ದೇವತಾಧಿಕರಣನ್ಯಾಯಾತ್ .ಅಬಾಧಿತಾಜ್ಞಾತಜ್ಞಾಪಕತ್ವಂ ಹಿ ಪ್ರಾಮಾಣ್ಯಂ .

ತಚ್ಚಾಬಾಧಿತವಿಷಯತ್ವಾಜ್ಜ್ಞಾತಜ್ಞಾಪಕತ್ವಾಚ್ಚ ನ ಗುಣವಾದಾನುವಾದಯೋಃ .
ಭೂತಾರ್ಥಸ್ಯ ತು ಸ್ವಾರ್ಥೇ ತಾತ್ಪರ್ಯರಹಿತಸ್ಯಾಪ್ಯೌತ್ಸರ್ಗಿಕಂ
ಪ್ರಾಮಾಣ್ಯಂ ವಿಹನ್ಯತೇ . ತದೇವಂ ನಿರೂಪಿತೋಽರ್ಥವಾದಭಾಗಃ .
ವಿಧ್ಯರ್ಥವಾದೋಭಯವಿಲಕ್ಷಣಂ ತು ವೇದಾಂತವಾಕ್ಯಂ .

ತಚ್ಚಾಜ್ಞಾತಜ್ಞಾಪಕತ್ವೇಽಪ್ಯನುಷ್ಠಾನಾಪ್ರತಿಪಾದಕತ್ವಾನ್ನ
ವಿಧಿಃ .ಸ್ವತಃ ಪುರುಷಾರ್ಥಪರಮಾನಂದಜ್ಞಾನಾತ್ಮಕಬ್ರಹ್ಮಣಿ
ಸ್ವಾರ್ಥ ಉಪಕ್ರಮೋಪಸಂಹಾರಾದಿಷಡ್ವಿಧತಾತ್ಪರ್ಯಲಿಂಗವತ್ತಯಾ
ಸ್ವತಃ ಪ್ರಮಾಣಭೂತಂ ಸರ್ವಾನಪಿ ವಿಧೀನಂತಃಕರಣಶುದ್ಧಿದ್ವಾರಾ
ಸ್ವವಿಶೇಷತಾಮಾಪಾದಯದನ್ಯಶೇಷತ್ವಾಭಾವಾಚ್ಚ .ತಸ್ಮಾದುಭಯವಿಲಕ್ಷಣಮೇವ
ವೇದಾಂತವಾಕ್ಯಂ . ತಚ್ಚ ಕ್ವಚಿದಜ್ಞಾತಜ್ಞಾಪಕತ್ವಮಾತ್ರೇಣ ವಿಧಿರಿತಿ
ವ್ಯಪದಿಷ್ಯತೇ ವಿಧಿಪದರಹಿತಪ್ರಮಾಣವಾಕ್ಯತ್ವೇನ ಕ್ವಚಿದ್ಭೂತಾರ್ಥವಾದ ಇತಿ
ವ್ಯವಹ್ರಿಯತ ಇತಿ ನ ದೋಷಃ . ತದೇವಂ ನಿರೂಪಿತಂ ತ್ರಿವಿಧಂ ಬ್ರಾಹ್ಮಣಂ .

ಏವಂಚಕರ್ಮಕಾಂಡಬ್ರಹ್ಮಕಾಂಡಾತ್ಮಕೋವೇದೋಧರ್ಮಾರ್ಥಕಾಮಮೋಕ್ಷಹೇತುಃ
.

ಸಃ ಚ ಪ್ರಯೋಗತ್ರಯೇಣಯಜ್ಞನಿರ್ವಾಹಾರ್ಥಮೃಗ್ಯಜುಃಸಾಮಭೇದೇನ
ಭಿನ್ನಃ . ತತ್ರ ಹೋತ್ರಪ್ರಯೋಗ ಋಗ್ವೇದೇನ,ಆಧ್ವರ್ಯವಪ್ರಯೋಗೋ
ಯಜುರ್ವೇದೇನ,ಔದ್ಗಾತ್ರಪ್ರಯೋಗಃ ಸಾಮವೇದೇನ,ಬ್ರಾಹ್ಮಯಾಜಮಾನಪ್ರಯೋಗೌ
ತ್ವತ್ರೈವಾಂತರ್ಭೂತೌ .ಅಥರ್ವವೇದಸ್ತು ಯಜ್ಞಾನುಪಯುಕ್ತಃ
ಶಾಂತಿಪೌಷ್ಟಿಕಾಭಿಚಾರಾದಿಕರ್ಮಪ್ರತಿಪಾದಕತ್ವೇನಾತ್ಯಂತವಿಲಕ್ಷಣ ಏವ .ಏವಂ
ಪ್ರವಚನಭೇದಾತ್ಪ್ರತಿವೇದಂ ಭಿನ್ನಾ ಭೂಯಸ್ಯಃ ಶಾಖಾಃ .ಏವಂ ಚ ಕರ್ಮಕಾಂಡೇ
ವ್ಯಾಪಾರಭೇದೇಽಪಿ ಸರ್ವಾಸಾಂ ವೇದಶಾಖಾನಾಮೇಕರೂಪತ್ವಮೇವ
ಬ್ರಹ್ಮಕಾಂಡೇ .

ಇತಿಚತುರ್ಣಾಂವೇದಾನಾಂಪ್ರಯೋಜನಭೇದೇನಭೇದಉಕ್ತಃ .ಅಥಾಂಗಾನಾಮುಚ್ಯತೇ
.

ತತ್ರ ಶಿಕ್ಷಾಯಾ ಉದಾತ್ತಾನುದಾತ್ತಸ್ವರಿತಹ್ರಸ್ವದೀರ್ಘಪ್ಲುತಾದಿವಿಶಿಷ್ಟ-
ಸ್ವರವ್ಯಂಜನಾತ್ಮಕವರ್ಣೋಚ್ಚಾರಣವಿಶೇಷಜ್ಞಾನಂ ಪ್ರಯೋಜನಂ .

ತದಭಾವೇ ಮಂತ್ರಾಣಾಮನರ್ಥಕತ್ವಾತ್ . ತಥಾಚೋಕ್ತಂ (ಶಿ- 52)
ಮಂತ್ರೋ ಹೀನಃ ಸ್ವರತೋ ವರ್ಣತೋ ವಾ
ಮಿಥ್ಯಾಪ್ರಯುಕ್ತೋ ನ ತಮರ್ಥಮಾಹ .

ಸ ವಾಗ್ವಜ್ರೋ ಯಜಮಾನಂ ಹಿನಸ್ತಿ
ಯಥೇಂದ್ರಶತ್ರುಃ ಸ್ವರತೋಽಪರಾಧಾತ್ ..ಇತಿ .

ತತ್ರ ಸರ್ವ ವೇದಸಾಧಾರಣೀ ಶಿಕ್ಷಾ .ಅಥ ಶಿಕ್ಷಾಂ
ಪ್ರವಕ್ಷ್ಯಾಮೀತ್ಯಾದಿಪಙ್ಚಖಂಡಾತ್ಮಿಕಾ ಪಾಣಿನಿನಾ ಪ್ರಕಾಶಿತಾ .ಪ್ರತಿವೇದಶಾಖಂ
ಚ ಭಿನ್ನರೂಪಾ ಪ್ರಾತಿಶಾಖ್ಯಸಂಜ್ಞಿತಾಽನ್ಯೈರೇವ ಮುನಿಭಿಃ ಪ್ರದರ್ಶಿತಾ .

ಏವಂ ವೈದಿಕಪದಸಾಧುತ್ವಜ್ಞಾನೇನೋಹಾದಿಕಂ ವ್ಯಾಕರಣಸ್ಯ ಪ್ರಯೋಜನಂ .ತಚ್ಚ
ವೃದ್ಧಿರಾದೈಜಿತ್ಯಾದ್ಯಧ್ಯಾಯಾಷ್ಟಕಾತ್ಮಕಂ ಮಹೇಶ್ವರಪ್ರಸಾದೇನ ಭಗವತಾ

ಪಾಣಿನಿನೈವ ಪ್ರಕಾಶಿತಂ . ತತ್ರ ಕಾತ್ಯಾಯನೇನ ಮುನಿನಾ ಪಾಣಿನೀಯಸೂತ್ರೇಷು
ವಾರ್ತಿಕಂ ವಿರಚಿತಂ . ತದ್ವಾರ್ತಿಕಸ್ಯೋಪರಿ ಚ ಭಗವತಾ ಮುನಿನಾ
ಪತಂಜಲಿನಾಮಹಾಭಾಷ್ಯಮಾರಚಿತಂ .ತದೇತತ್ತ್ರಿಮುನಿ ವ್ಯಾಕರಣಂ ವೇದಾಂಗಂ
ಮಾಹೇಶ್ವರಮಿತ್ಯಾಖ್ಯಾಯತೇ ಕೌಮಾರಾದಿವ್ಯಾಕರಣಾನಿ ತು ನ ವೇದಾಂಗಾನಿ
ಕಿಂತು
ಲೌಕಿಕಪ್ರಯೋಗಮಾತ್ರಜ್ಞಾನಾರ್ಥಾನೀತ್ಯವಗಂತವ್ಯಂ .

ಏವಂ ಶಿಕ್ಷಾವ್ಯಾಕರಣಾಭ್ಯಾಂ ವರ್ಣೋಚ್ಚಾರಣಪದಸಾಧುತ್ವೇ ಜ್ಞಾತೇ
ವೈದಿಕಮಂತ್ರಪದಾನಾಮರ್ಥಜ್ಞಾನಾಕಾಂಕ್ಷಾಯಾಂ ತದರ್ಥ ಭಗವತಾ ಯಾಸ್ಕೇನ
ಸಮಾಮ್ನಾಯಃ ಸಮಾಮ್ನಾತಃ ಸ ವ್ಯಾಖ್ಯಾತವ್ಯ ಇತ್ಯಾದಿತ್ರಯೋದಶಾಧ್ಯಾಯಕಂ
ನಿರುಕ್ತಮಾರಾಚಿತಂ . ತತ್ರ ಚ ನಾಮಾಖ್ಯಾತನಿಪಾತೋಪಸರ್ಗಭೇದೇನ
ಚತುರ್ವಿಧಂ
ಪದಜಾತಂ ನಿರೂಪ್ಯ ವೈದಿಕಮಂತ್ರಪದಾನಾಮರ್ಥಃ ಪ್ರಕಾಶಿತಃ .ಮಂತ್ರಾಣಾಂ
ಚಾನುಷ್ಠೇಯಾರ್ಥಪ್ರಕಾಶನದ್ವಾರೇಣೈವ ಕರಣತ್ವಾತ್ಪದಾರ್ಥಜ್ಞಾನಾಧೀನತ್ವಾಚ್ಚ
ವಾಕ್ಯಾರ್ಥಜ್ಞಾನಸ್ಯ ಮಂತ್ರಸ್ಥಪದಾರ್ಥಜ್ಞಾನಾಯ
ನಿರುಕ್ತಮವಶ್ಯಮಪೇಕ್ಷಿತಮನ್ಯಥಾಽನುಷ್ಠಾನಾಸಂಭವಾತ್ .

ಸೃಣ್ಯೇವ ಜರ್ಭರೀ ತುರ್ಫರೀ ತೂ ಇತ್ಯಾದಿ ದುರೂಹಾಣಾಂ (ನಿರು.13-5)
ಪ್ರಕಾರಾಂತರೇಣಾರ್ಥಜ್ಞಾನಸ್ಯಾಸಂಭವನೀಯತ್ವಾಚ್ಚ .ಏವಂ ನಿಘಂಟವೋಽಪಿ
ವೈದಿಕದ್ರವ್ಯದೇವತಾತ್ಮಕಪದಾರ್ಥಪರ್ಯಾಯಶಬ್ದಾತ್ಮಕಾ ನಿರುಕ್ತಾಂತರ್ಭೂತಾ
ಏವ . ತತ್ರಾಪಿ ನಿಘಂಟುಸಂಜ್ಞಕಃ ಪಂಚಾಧ್ಯಾಯಾತ್ಮಕೋ ಗ್ರಂಥೋ ಭಗವತಾ
ಯಾಸ್ಕೇನೈವ ಕೃತಃ .
ಏವಮೃಙ್ಮಂತ್ರಾಣಾಂ ಪಾದಬದ್ಧಚ್ಛಂದೋವಿಶೇಷವಿಶಿಷ್ಟತ್ವಾತ್ತದಜ್ಞಾನೇ ಚ
ನಿಂದಾಶ್ರವಣಾಚ್ಛಂದೋವಿಶೇಷನಿಮಿತ್ತಾನುಷ್ಠಾನವಿಶೇಷವಿಧಾನಾಚ್ಚ .
ಛಂದೋಜ್ಞಾನಾಕಾಂಕ್ಷಾಯಾಂ ತತ್ಪ್ರಕಾಶನಾಯ ಧೀಃ ಶ್ರೀಃ
ಸ್ತ್ರೀಮಿತ್ಯಾದ್ಯಷ್ಟಾಧ್ಯಾಯಾತ್ಮಿಕಾ ಛಂದೋವಿವೃತಿರ್ಭಗವತಾ ಪಿಂಗಲೇನ ವಿರಚಿತಾ
.

ತತ್ರಾಪ್ಯಲೌಕಿಕಮಿತ್ಯಂತೇನಾಧ್ಯಾಯತ್ರಯೇಣ ಗಾಯತ್ರ್ಯುಷ್ಣಿಗನುಷ್ಟುಬ್ಬೃಹತೀ
ಪಂಕ್ತಿಸ್ತ್ರಿಷ್ಟುಬ್ಜಗತೀತಿ ಸಪ್ತ ಚ್ಛಂದಾಂಸಿ ಸಾವಾಂತರಭೇದಾನಿ ನಿರೂಪಿತಾನಿ .

ಅಥಲೌಕಿಕಮಿತ್ಯಾರಭ್ಯಾಧ್ಯಾಯಪಂಚಕೇನಪುರಾಣೇತಿಹಾಸಾದಾವುಪಯೋಗೀನಿ
ಲೌಕಿಕಾನಿ ಚ್ಛಂದಾಂಸಿ ಪ್ರಸಂಗಾನ್ನಿರೂಪಿತಾನಿ ವ್ಯಾಕರಣೇ
ಲೌಕಿಕಪದನಿರೂಪಣವತ್ .

ಏವಂ ವೈದಿಕಕರ್ಮಾಂಗದರ್ಶಾದಿಕಾಲಜ್ಞಾನಾಯ ಜ್ಯೌತಿಷಂ ಭಗವತಾಽಽದಿತ್ಯೇನ
ಗರ್ಗಾದಿಭಿಶ್ಚ ಪ್ರಣೀತಂ ಬಹುವಿಧಮೇವ .

ಶಾಖಾಂತರೀಯಗುಣೋಪಸಂಹಾರೇಣ ವೈದಿಕಾನುಷ್ಠಾನಕ್ರಮವಿಶೇಷಜ್ಞಾನಾಯ
ಕಲ್ಪಸೂತ್ರಾಣಿ ತಾನಿ ಚ ಪ್ರಯೋಗತ್ರಯಭೇದಾತ್ತ್ರಿವಿಧಾನಿ . ತತ್ರ
ಹೌತ್ರಪ್ರಯೋಗಪ್ರತಿಪಾದಕಾನ್ಯಾಶ್ವಲಾಯನಶಾಂಖಾಯನಾದಿಪ್ರಣೀತಾನಿ .

ಆಧ್ವರ್ಯವಪ್ರಯೋಗಪ್ರತಿಪಾದಕಾನಿಬೌಧಾಯನಾಪಸ್ತಂಬಕಾತ್ಯಾಯನಾದಿಪ್ರಣೀತಾನಿ
.

ಔದ್ಗಾತ್ರಪ್ರಯೋಗಪ್ರತಿಪಾದಕಾನಿ ಲಾಟ್ಯಾಯನದ್ರಾಹ್ವ್ಯಾಯಣಾದಿಪ್ರಣೀತಾನಿ .

ಏವಂ ನಿರೂಪಿತಃ ಷಣ್ಣಾಮಂಗಾನಾಂ ಪ್ರಯೋಜನಭೇದಃ .
ಚತುರ್ಣಾಮುಪಾಂಗಾನಾಮಧುನೋಚ್ಯತೇ . ತತ್ರ
ಸರ್ಗಪ್ರತಿಸರ್ಗವಂಶಮನ್ವಂತರವಂಶಾನುಚರಿತಪ್ರತಿಪಾದಕಾನಿ
ಭಗವತಾ ಬಾದರಾಯಣೇನ ಕೃತಾನಿ ಪುರಾಣಾನಿ ತಾನಿ ಚ ಬ್ರಾಹ್ಮಂ ಪಾದ್ಮಂ
ವೈಷ್ಣವಂ
ಶೈವಂ ಭಾಗವತಂ ನಾರದೀಯಂ ಮಾರ್ಕಂಡೇಯಮಾಗ್ನೇಯಂ ಬ್ರಹ್ಮವೈವರ್ತಂ
ಲೈಂಗಂವಾರಾಹಂಸ್ಕಾಂದಂವಾಮನಂ ಕೌರ್ಮಂಮಾತ್ಸ್ಯಂ ಗಾರುಡಂಬ್ರಹ್ಮಾಂಡಂ
ಚೇತ್ಯಷ್ಟಾದಶ .

ಆದ್ಯಂ ಸನತ್ಕುಮಾರೇಣ ಪ್ರೋಕ್ತಂ ವೇದವಿದಾಂ ವರಾಃ .
ದ್ವಿತೀಯಂ ನಾರಸಿಂಹಾಖ್ಯಂ ತೃತೀಯಂ ನಾಂದಮೇವ ಚ ..

ಚತುರ್ಥಂ ಶಿವಧರ್ಯಾಖ್ಯಂ ದೌರ್ವಾಸಂ ಪಂಚಮಂ ವಿದುಃ .
ಷಷ್ಠಂ ತು ನಾರದೀಯಾಖ್ಯಂ ಕಾಪಿಲಂ ಸಪ್ತಮಂ ವಿದುಃ ..
ಅಷ್ಟಮಂ ಮಾನವಂ ಪ್ರೋಕ್ತಂ ತತಶ್ಚೋಶನಸೇರಿತಂ .

ತತೋ ಬ್ರಹ್ಮಾಂಡಸಂಜ್ಞಂ ತು ವಾರುಣಾಖ್ಯಂ ತತಃ ಪರಂ ..

ತತಃ ಕಾಲೀಪುರಾಣಾಖ್ಯಂ ವಾಶಿಷ್ಠಂ ಮುನಿಪುಂಗವಾಃ .
ತತೋ ವಾಶಿಷ್ಠಂ ಲೈಂಗಾಖ್ಯಂ ಪ್ರೋಕ್ತಂ ಮಾಹೇಶ್ವರಂ ಪರಂ ..

ತತಃ ಸಾಂಬಪುರಾಣಾಖ್ಯಂ ತತಃ ಸೌರಂ ಮಹಾದ್ಭುತಂ .

ಪಾರಾಶರಂ ತತಃ ಪ್ರೋಕ್ತಂ ಮಾರೀಚಾಖ್ಯಂ ತತಃ ಪರಂ ..

ಭಾರ್ಗವಾಖ್ಯಂ ತತಃ ಪ್ರೋಕ್ತಂ ಸರ್ವಧರ್ಮಾರ್ಥಸಾಧಕಂ .

ಏವಮುಪಪುರಾಣಾನ್ಯೇಕಪ್ರಕಾರಾಣಿ ದ್ರಷ್ಟವ್ಯಾನಿ .

ನ್ಯಾಯ ಆನ್ವೀಕ್ಷಿಕೀ ಪಂಚಾಧ್ಯಾಯೀ ಗೌತಮೇನ ಪ್ರಣೀತಾ .

ಪ್ರಮಾಣಪ್ರಮೇಯಸಂಶಯಪ್ರಯೋಜನದೃಷ್ಟಾಂತಸಿದ್ಧಾಂತಾವಯವತರ್ಕನಿರ್ಣಯವಾದ-

ಜಲ್ಪವಿತಂಡಾಹೇತ್ವಾಭಾಸಚ್ಛಲಜಾತಿನಿಗ್ರಹಸ್ಥಾನಾಖ್ಯಾನಾಂ
ಷೋಡಶಪದಾರ್ಥಾನಾಮುದ್ದೇಶಲಕ್ಷಣಪರೀಕ್ಷಾಭಿಸ್ತತ್ತ್ವಜ್ಞಾನಂ ತಸ್ಯಾಃ
ಪ್ರಯೋಜನಂ .ಏವಂ ದಶಾಧ್ಯಾಯಂ ವೈಶೇಷಿಕಂ ಶಾಸ್ತ್ರಂ ಕಣಾದೇನ

ಪ್ರಣೀತಂ .ದ್ರವ್ಯಗುಣಕರ್ಮಸಾಮಾನ್ಯವಿಶೇಷಸಮವಾಯಾನಾಂ ಷಣ್ಣಾಂ
ಪದಾರ್ಥಾನಾಮಭಾವಸಪ್ತಮಾನಾಂ ಸಾಧರ್ಮ್ಯವೈಧರ್ಮ್ಯಾಭ್ಯಾಂ ವ್ಯುತ್ಪಾದನಂ
ತಸ್ಯ
ಪ್ರಯೋಜನಂ .ಏತದಪಿ ನ್ಯಾಯಪದೇನೋಕ್ತಂ .

ಏವಂಮೀಮಾಂಸಾಽಪಿ ದ್ವಿವಿಧಾ, ಕರ್ಮಮೀಮಾಂಸಾ ಶಾರೀರಕಮೀಮಾಂಸಾ ಚ
.

ತತ್ರ ದ್ವಾದಶಾಧ್ಯಾಯೀ ಕರ್ಮಮೀಮಾಂಸಾ ᳚ಅಥಾತೋ ಧರ್ಮಜಿಜ್ಞಾಸಾ᳚
ಇತ್ಯಾದ್ಯನ್ವಾಹಾರ್ಯೇ ಚ (16)ದರ್ಶನಾದಿತ್ಯಂತಾ ಭಗವತಾ
ಜೈಮಿನಿನಾ ಪ್ರಣೀತಾ . ತತ್ರ ಧರ್ಮಪ್ರಮಾಣಂ .ಧರ್ಮಭೇದಾಭೇದೌ .

ಶೇಷಶೇಷಿಭಾವಃ . ಕ್ರತ್ವರ್ಥಪುರುಷಾರ್ಥಭೇದೇನ ಪ್ರಯುಕ್ತಿವಿಶೇಷಃ .
ಶ್ರುತ್ಯರ್ಥಪಠನಾದಿಭಿಃ ಕ್ರಮಭೇದಃ .ಅಧಿಕಾರವಿಶೇಷಃ
ಸಾಮಾನ್ಯಾತಿದೇಶಃ .ವಿಶೇಷಾತಿದೇಶಃ .ಊಹಃ .ಬಾಧಃ . ತಂತ್ರಂ .

ಪ್ರಸಂಗಶ್ಚೇತಿ ಕ್ರಮೇಣ ದ್ವಾದಶಾಧ್ಯಾಯಾನಾಮರ್ಥಃ .
ತಥಾ ಸಂಕರ್ಷಣಕಾಂಡಮಪ್ಯಧ್ಯಾಯಚತುಷ್ಟಯಾತ್ಮಕಂ
ಜೈಮಿನಿಪ್ರಣೀತಂ . ತಚ್ಚ ದೇವತಾಕಾಂಡಸಂಜ್ಞಯಾ
ಪ್ರಸಿದ್ಧಮಪ್ಯುಪಾಸನಾಖ್ಯಕರ್ಮಪ್ರತಿಪಾದಕತ್ವಾತ್ಕರ್ಮಮೀಮಾಂಸಾಂತರ್ಗತಮೇವ
.

ತಥಾ ಚತುರಧ್ಯಾಯೀ ಶಾರೀರಕಮೀಮಾಂಸಾ ’ಅಥಾತೋ ಬ್ರಹ್ಮಜಿಜ್ಞಾಸಾ’
ಇತ್ಯಾದಿರನಾವೃತ್ತಿಃ ಶಬ್ದಾದಿತ್ಯಂತಾ ಜೀವಬ್ರಹ್ಮೈಕತ್ವಸಾಕ್ಷಾತ್ಕಾರಹೇತುಃ
ಶ್ರವಣಾಖ್ಯವಿಚಾರಪ್ರತಿಪಾದಕಾನ್ನ್ಯಾಯಾನುಪದರ್ಶಯಂತೀ ಭಗವತಾ
ಬಾದರಾಯಣೇನ
ಕೃತಾ . ತತ್ರ ಸರ್ವೇಷಾಮಪಿ ವೇದಾಂತವಾಕ್ಯಾನಾಂ ಸಾಕ್ಷಾತ್ಪರಂಪರಾಯಾ ವಾ
ಪ್ರತ್ಯಗಭಿನ್ನಾಽದ್ವಿತೀಯೇಬ್ರಹ್ಮಣಿ ತಾತ್ಪರ್ಯಮಿತಿಸಮನ್ವಯಃಪ್ರಥಮಾಧ್ಯಾಯೇನ
ಪ್ರದರ್ಶಿತಃ . ತತ್ರ ಚ ಪ್ರಥಮೇ ಪಾದೇ ಸ್ಪಷ್ಟಬ್ರಹ್ಮಲಿಂಗಯುಕ್ತಾನಿ
ವಾಕ್ಯಾನಿ ವಿಚಾರಿತಾನಿ .ದ್ವಿತೀಯೇ ತ್ವಸ್ಪಷ್ಟಲಿಂಗಾನ್ಯುಪಾಸ್ಯಬ್ರಹ್ಮವಿಷಯಾಣಿ .

ತೃತೀಯೇ ಪಾದೇಽಸ್ಪಷ್ಟ ಬ್ರಹ್ಮಲಿಂಗಾನಿ ಪ್ರಾಯಶೋ ಜ್ಞೇಯಬ್ರಹ್ಮವಿಷಯಾಣಿ .

ಏವಂ ಪಾದತ್ರಯೇಣಂ ವಾಕ್ಯವಿಚಾರಃ ಸಮಾಪಿತಃ .ಚತುರ್ಥಪಾದೇ ತು
ಪ್ರಧಾನವಿಷಯತ್ವೇನ ಸಂದಿಹ್ಯಮಾನಾನ್ಯವ್ಯಕ್ತಾಜಾದಿಪದಾನಿ ಚಿಂತಿತಾನಿ .

ಏವಂ ವೇದಾಂತಾನಾಮದ್ವಯೇ ಬ್ರಹ್ಮಣಿ ಸಿದ್ಧೇ ಸಮನ್ವಯೇ ತತ್ರ
ಸಂಭಾವಿತಸ್ಮೃತಿತರ್ಕಾದಿಪ್ರಯುಕ್ತೈಸ್ತರ್ಕೈರ್ವಿರೋಧಮಾಶಂಕ್ಯ
ತತ್ಪರಿಹಾರಃ ಕ್ರಿಯತ ಇತ್ಯವಿರೋಧೋ ದ್ವಿತೀಯಾಧ್ಯಾಯೇನ ದರ್ಶಿತಃ .
ತತ್ರಾಽಽದ್ಯಪಾದೇ ಸಾಂಖ್ಯಯೋಗಕಾಣಾದಾದಿಸ್ಮೃತಿಭಿಃ

ಸಾಂಖ್ಯಾದಿಪ್ರಯುಕ್ತೈಸ್ತರ್ಕೈಶ್ಚ ವಿರೋಧೋ ವೇದಾಂತಸಮನ್ವಯಸ್ಯ
ಪರಿಹೃತಃ .ದ್ವಿತೀಯೇ ಪಾದೇ ಸಾಂಖ್ಯಾದಿಮತಾನಾಂ ದುಷ್ಟತ್ವಂ ಪ್ರತಿಪಾದಿತಂ .

ಸ್ವಪಕ್ಷಸ್ಥಾಪನಪರಪಕ್ಷನಿವಾರಣರೂಪಪರ್ವದ್ವಯಾತ್ಮಕತ್ವಾದ್ವಿಚಾರಸ್ಯ .
ತೃತೀಯೇ ಪಾದೇ ಮಹಾಭೂತಸೃಷ್ಟ್ಯಾದಿಶ್ರುತೀನಾಂ ಪರಸ್ಪರ ವಿರೋಧಃ
ಪೂರ್ವಭಾಗೇಣ ಪರಿಹೃತಃ .ಉತ್ತರಭಾಗೇಣ ತು ಜೀವವಿಷಯಾಣಾಂ .

ಚತುರ್ಥಪಾದೇ,ಇಂದ್ರಿಯವಿಷಯಶ್ರುತೀನಾಂ ವಿರೋಧಃ ಪರಿಹೃತಃ .
ತೃತೀಯೇಽಧ್ಯಾಯೇ ಸಾಧನನಿರೂಪಣಂ . ತತ್ರ ಪ್ರಥಮೇ
ಪಾದೇ ಜೀವಸ್ಯ ಪರಲೋಕಗಮನಾಗಮನನಿರೂಪಣೇಣ ವೈರಾಗ್ಯಂ
ನಿರೂಪಿತಂ .ದ್ವಿತೀಯೇ ಪಾದೇ ಪೂರ್ವಭಾಗೇಣ ತ್ವಂಪದಾರ್ಥಃ ಶೋಧಿತಃ .
ಉತ್ತರಭಾಗೇಣ ತತ್ಪದಾರ್ಥಃ . ತೃತೀಯೇ ಪಾದೇ ನಿರ್ಗುಣೇ ಬ್ರಹ್ಮಣಿ
ನಾನಾಶಾಖಾಪಠಿತಪುನರುಕ್ತಪದೋಪಸಂಹಾರಃ ಕೃತಃ .ಪ್ರಸಂಗಾಚ್ಚ
ಸಗುಣನಿರ್ಗುಣವಿದ್ಯಾಸು ಶಾಖಾಂತರೀಯಗುಣೋಪಸಂಹಾರಾನುಪಸಂಹಾರೌ
ನಿರೂಪಿತೌ .ಚತುರ್ಥೇ ಪಾದೇ ನಿರ್ಗುಣಬ್ರಹ್ಮವಿದ್ಯಾಯಾ
ಬಹಿರಂಗಸಾಧನಾನ್ಯಾಶ್ರಮಯಜ್ಞಾದೀನ್ಯಂತರಂಗಸಾಧನಾನಿ
ಶಮದಮನಿದಿಧ್ಯಾಸನಾದೀನಿ ಚ ನಿರೂಪಿತಾನಿ .ಚತುರ್ಥೇಽಧ್ಯಾಯೇ
ಸಗುಣನಿರ್ಗುಣವಿದ್ಯಯೋಃ ಫಲವಿಶೇಷನಿರ್ಣಯಃ ಕೃತಃ . ತತ್ರ
ಪ್ರಥಮೇ ಪಾದೇ ಶ್ರವಣಾದ್ಯಾವೃತ್ತ್ಯಾ ನಿರ್ಗುಣಂ ಬ್ರಹ್ಮ ಸಾಕ್ಷಾತ್ಕೃತ್ಯ
ಜೀವತಃ ಪಾಪಪುಣ್ಯಾಲೇಪಲಕ್ಷಣಾ ಜೀವನ್ಮುಕ್ತಿರಭಿಹಿತಾ .ದ್ವಿತೀಯೇ
ಪಾದೇ ಮ್ರಿಯಮಾಣಸ್ಯೋತ್ಕ್ರಾಂತಿಪ್ರಕಾರಶ್ಚಿಂತಿತಃ . ತೃತೀಯೇ ಪಾದೇ
ಸಗುಣಬ್ರಹ್ಮವಿದೋ ಮೃತಸ್ಯೋತ್ತರಮಾರ್ಗೋಽಭಿಹಿತಃ .ಚತುರ್ಥೇ ಪಾದೇ
ಪೂರ್ವಭಾಗೇಣ ನಿರ್ಗುಣಬ್ರಹ್ಮವಿದೋ ವಿದೇಹಕೈವಲ್ಯಪ್ರಾಪ್ತಿರುಕ್ತಾ .

ಉತ್ತರಭಾಗೇಣ
ಸಗುಣಬ್ರಹ್ಮವಿದೋ ಬ್ರಹ್ಮಲೋಕಸ್ಥಿತಿರುಕ್ತೇತಿ .ಇದಮೇವ ಸರ್ವಶಾಸ್ತ್ರಾಣಾಂ
ಮೂರ್ಧನ್ಯಂ . ಶಾಸ್ತ್ರಾಂತರಂ ಸರ್ವಮಸ್ಯೈವ ಶೇಷಭೂತಮಿತೀದಮೇವ
ಮುಮುಕ್ಷುಭಿರಾದರಣೀಯಂ ಶ್ರೀಶಂಕರಭಗವತ್ಪಾದೋದಿತಪ್ರಕಾರೇಣೇತಿ
ರಹಸ್ಯಂ .

ಏವಂ ಧರ್ಮಶಾಸ್ತ್ರಾಣಿ ಮನುಯಾಜ್ಞವಲ್ಕ್ಯವಿಷ್ಣುಯಮಾಂಗಿರೋವಸಿಷ್ಠ-
ದಕ್ಷಸಂವರ್ತಶಾತಾತಪಪರಾಶರಗೌತಮಶಂಖಲಿಖಿತ-
ಹಾರೀತಾಪಸ್ತಂಬೋಶನೋವ್ಯಾಸಕಾತ್ಯಾಯನಬೃಹಸ್ಪತಿ-
ದೇವಲನಾರದಪೈಠೀನಸಿಪ್ರಭೃತಿಭಿಃ
ಕೃತಾನಿ ವರ್ಣಾಶ್ರಮಧರ್ಮವಿಶೇಷಾಣಾಂ ವಿಭಾಗೇನ ಪ್ರತಿಪಾದಕಾನಿ .ಏವಂ

ವ್ಯಾಸಕೃತಂ ಮಹಾಭಾರತಂ ವಾಲ್ಮೀಕಿಕೃತಂ ರಾಮಾಯಣಂ ಚ ಧರ್ಮಶಾಸ್ತ್ರಂ
ಏವಾಂತರ್ಭೂತಂ ಸ್ವಯಮಿತಿಹಾಸತ್ವೇನ ಪ್ರಸಿದ್ಧಂ .ಸಾಂಖ್ಯಾದೀನಾಂ
ಧರ್ಮಶಾಸ್ತ್ರಾಂತರ್ಭಾವೇಽಪೀಹ ಸ್ವಶಬ್ದೇನೈವ ನಿರ್ದೇಶಾತ್ಪೃಥಗೇವ
ಸಂಗತಿರ್ವಾಚ್ಯಾ .
ಅಥ ವೇದ ಚತುಷ್ಟಯಸ್ಯ ಕ್ರಮೇಣ ಚತ್ವಾರ ಉಪವೇದಾಃ .
ತತ್ರಾಽಽಯುರ್ವೇದಸ್ಯಾಷ್ಟೌ ಸ್ಥಾನಾನಿ ಭವಂತಿ ಸೂತ್ರಂ
ಶಾರೀರಮೈಂದ್ರಿಯಂ ಚಿಕಿತ್ಸಾ ನಿದಾನಂ ವಿಮಾನಂ ವಿಕಲ್ಪಃ ಸಿದ್ಧಿಶ್ಚೇತಿ .

ಬ್ರಹ್ಮಪ್ರಜಾಪತ್ಯಶ್ವಿಧನ್ವಂತರೀಂದ್ರಭರದ್ವಾಜಾತ್ರೇಯಾಗ್ನಿವೇಶ್ಯಾದಿಭಿರುಪದಿಷ್ಟಶ್ಚರಕೇಣ
ಸಂಕ್ಷಿಪ್ತಃ . ತತ್ರೈವ ಸುಶ್ರುತೇನ ಪಂಚಸ್ಥಾನಾತ್ಮಕಂ ಪ್ರಸ್ತಾನಾಂತರಂ
ಕೃತಂ .ಏವಂ ವಾಗ್ಭಟಾದಿನಾಽಪಿ ಬಹುಧೇತಿ ನ ಶಾಸ್ತ್ರಭೇದಃ .
ಕಾಮಶಾಸ್ತ್ರಮಪ್ಯಾಯುರ್ವೇದಾಂತರ್ಗತಮೇವ . ತತ್ರೈವ ಸುಶ್ರುತೇನ
ವಾಜೀಕರಣಾಖ್ಯಕಾಮಶಾಸ್ತ್ರಾಭಿಧಾನಾತ್ .ತತ್ರ ವಾತ್ಸ್ಯಾಯನೇನಪಂಚಾಧ್ಯಾಯಾತ್ಮಕಂ
ಕಾಮಶಾಸ್ತ್ರಂ ಪ್ರಣೀತಂ . ತಸ್ಯ ಚ ವಿಷಯವೈರಾಗ್ಯಮೇವ ಪ್ರಯೋಜನಂ .

ಶಾಸ್ತ್ರೋದ್ದೀಪಿತಮಾರ್ಗೇಣಾಪಿ ವಿಷಯಭೋಗೇ ದುಃಖಮಾತ್ರಪರ್ಯವಸಾನಾತ್
.

ಚಿಕಿತ್ಸಾಶಾಸ್ತ್ರಸ್ಯ ರೋಗತತ್ಸಾಧನರೋಗನಿವೃತ್ತಿತತ್ಸಾಧನಜ್ಞಾನಂ
ಪ್ರಯೋಜನಂ .

ಏವಂ ಧನುರ್ವೇದಃ ಪಾದಚತುಷ್ಟಯಾತ್ಮಕೋ ವಿಶ್ವಾಮಿತ್ರಪ್ರಣೀತಃ . ತತ್ರ
ಪ್ರಥಮೋ ದೀಕ್ಷಾಪಾದಃ .ದ್ವಿತೀಯಾಃ ಸಂಗ್ರಹಪಾದಃ . ತೃತೀಯಃ
ಸಿದ್ಧಿಪಾದಃ .ಚತುರ್ಥಃ ಪ್ರಯೋಗಪಾದಃ . ತತ್ರ ಪ್ರಥಮೇ ಪಾದೇ
ಧನುರ್ಲಕ್ಷಣಮಧಿಕಾರಿನಿರೂಪಣಂ ಚ ಕೃತಂ .ಅತ್ರ ಧನುಃಶಬ್ದಶ್ಚಾಪೇ
ರೂಢೋಽಪಿ ಧನುರ್ವಿಧಾಯುಧೇ ಪ್ರವರ್ತತೇ . ತಚ್ಚತುರ್ವಿಧಂ-ಮುಕ್ತಮಮುಕ್ತಂ
ಮುಕ್ತಾಮುಕ್ತಂ ಯಂತ್ರಮುಕ್ತಂ .ಮುಕ್ತಂ ಚಕ್ರಾದಿ .ಅಮುಕ್ತಂ ಖಡ್ಗಾದಿ .

ಮುಕ್ತಾಮುಕ್ತಂ ಶಲ್ಯಾವಾಂತರಭೇದಾದಿ .ಯಂತ್ರಮುಕ್ತಂ ಶರಾದಿ . ತತ್ರ
ಮುಕ್ತಮಸ್ತ್ರಮುಚ್ಯತೇ .ಅಮುಕ್ತಂ ಶಸ್ತ್ರಮಿತ್ಯುಚ್ಯತೇ . ತದಪಿ
ಬ್ರಾಹ್ಮವೈಷ್ಣವಪಾಶುಪತಪ್ರಾಜಾಪತ್ಯಾಗ್ನೇಯಾದಿಭೇದಾದನೇಕವಿಧಂ .ಏವಂ
ಸಾಧಿದೈವತೇಷು ಸಮಂತ್ರಕೇಷು ಚತುರ್ವಿಧಾಯುಧೇಷು ಯೇಷಾಮಧಿಕಾರಃ
ಕ್ಷತ್ರಿಯಕುಮಾರಾಣಾಂ ತದನುಯಾಯಿನಾಂ ಚ ತೇ ಸರ್ವೇ ಚತುರ್ವಿಧಾಃ
ಪದಾತಿರಥ
ಗಜತುರುಗಾರೂಢಾಃ .ದೀಕ್ಷಾಭಿಷೇಕಶಕುನಮಂಗಲಕರಣಾದಿಕಂ ಚ
ಸರ್ವಮಪಿಪ್ರಥಮೇಪಾದೇನಿರೂಪಿತಂ .ಸರ್ವೇಷಾಂ ಶಸ್ತ್ರವಿಶೇಷಾಣಾಮಾಚಾರ್ಯಸ್ಯ
ಚ ಲಕ್ಷಣಪೂರ್ವಕಂ ಸಂಗ್ರಹಣಪ್ರಕಾರೋ ದರ್ಶಿತೋ ದ್ವಿತೀಯಪಾದೇ

ಗುರುಸಂಪ್ರದಾಯಸಿದ್ಧಾನಾಂ ಶಸ್ತ್ರವಿಶೇಷಾಣಾಂ ಪುನಃ ಪುನರಭ್ಯಾಸೋ
ಮಂತ್ರದೇವತಾಸಿದ್ಧಿಕರಣಮಪಿ ನಿರೂಪಿತಂ ತೃತೀಯಪಾದೇ .ಏವಂ
ದೇವತಾರ್ಚನಾಭ್ಯಾಸಾದಿಭಿಃ ಸಿದ್ಧಾನಾಮಸ್ತ್ರವಿಶೇಷಾಣಾಂಪ್ರಯೋಗಶ್ಚತುರ್ಥಪಾದೇ
ನಿರೂಪಿತಃ . ಕ್ಷತ್ರಿಯಾಣಾಂ ಸ್ವಧರ್ಮಾಚರಣಂಯುದ್ಧಂ ದುಷ್ಟಸ್ಯ
ದಂಡಶ್ಚೋರಾದಿಭ್ಯಃ ಪ್ರಜಾಪಾಲನಂ ಚ ಧನುರ್ವೇದಸ್ಯ ಪ್ರಯೋಜನಂ .ಏವಂ ಚ
ಬ್ರಹ್ಮಪ್ರಜಾಪತ್ಯಾದಿಕ್ರಮೇಣ ವಿಶ್ವಾಮಿತ್ರಪ್ರಣೀತಂ ಧನುರ್ವೇದಶಾಸ್ತ್ರಂ .

ಏವಂ ಗಾಂಧರ್ವವೇದಶಾಸ್ತ್ರಂ ಭಗವತಾ ಭರತೇನ
ಪ್ರಣೀತಂ . ಗೀತವಾದ್ಯನೃತ್ಯಭೇದೇನ ಬಹುವಿಧೋಽರ್ಥಃ .
ದೇವತಾರಾಧನನಿರ್ವಿಕಲ್ಪಕಸಮಾಧ್ಯಾದಿಸಿದ್ಧಿಶ್ಚ ಗಾಂಧರ್ವವೇದಸ್ಯ
ಪ್ರಯೋಜನಂ .

ಏವಮರ್ಥಶಾಸ್ತ್ರಂ ಚ ಬಹುವಿಧಂ .ನೀತಿಶಾಸ್ತ್ರಮಶ್ವಶಾಸ್ತ್ರಂ
ಶಿಲ್ಪಶಾಸ್ತ್ರಂ ಸೂಪಕಾರಶಾಸ್ತ್ರಂ ಚತುಃಷಷ್ಟಿಕಲಾಶಾಸ್ತ್ರಂ ಚೇತಿ
ನಾನಾಮುನಿಭಿಃಪ್ರಣೀತಂ ತತ್ಸರ್ವಮಸ್ಯಚಸರ್ವಸ್ಯ ಲೌಕಿಕವತ್ಪ್ರಯೋಜನಭೇದೋ
ದ್ರಷ್ಟವ್ಯಃ .
ಏವಮಷ್ಟಾದಶ ವಿದ್ಯಾಸ್ತ್ರಯೀಶಬ್ದೇನೋಕ್ತಾಃ .ಅನ್ಯಥಾ ನ್ಯೂನತಾಪ್ರಸಂಗಾತ್ .

ತಥಾ ಸಾಂಖ್ಯಶಾಸ್ತ್ರಂ ಭಗವತಾ ಕಪಿಲೇನ ಪ್ರಣೀತಂ .ಅಥ
ತ್ರಿವಿಧದುಃಖಾತ್ಯಂತನಿವೃತ್ತಿರತ್ಯಂತಪುರುಷಾರ್ಥ ಇತ್ಯಾದಿ ಷಡಧ್ಯಾಯಂ .

ತತ್ರ ಪ್ರಥಮೇಽಧ್ಯಾಯೇ ವಿಷಯಾ ನಿರೂಪಿತಾಃ .ದ್ವಿತೀಯೇಽಧ್ಯಾಯೇ
ಪ್ರಧಾನಕಾರ್ಯಾಣಿ . ತೃತೀಯೇಽಧ್ಯಾಯೇ ವಿಷಯೇಭ್ಯೋ ವೈರಾಗ್ಯಂ .

ಚತುರ್ಥೇಽಧ್ಯಾಯೇ ವಿರಕ್ತಾನಾಂ ಪಿಂಗಲಾಕುರವಾದೀನಾಮಾಖ್ಯಾಯಿಕಾಃ .
ಪಂಚಮೇಽಧ್ಯಾಯೇ ಪರಪಕ್ಷನಿರ್ಣಯಃ .ಷಷ್ಠೇ ಸರ್ವಾರ್ಥಸಂಕ್ಷೇಪಃ .
ಪ್ರಕೃತಿಪುರುಷವಿವೇಕಜ್ಞಾನಂ ಸಾಂಖ್ಯಶಾಸ್ತ್ರಸ್ಯ ಪ್ರಯೋಜನಂ .

ತಥಾಯೋಗ ಶಾಸ್ತ್ರಂ ಭಗವತಾ ಪತಂಜಲಿನಾ ಪ್ರಣೀತಂ .ಅಥ
ಯೋಗಾನುಶಾಸನಮಿತ್ಯಾದಿ ಪಾದಚತುಷ್ಟಯಾತ್ಮಕಂ . ತತ್ರ ಪ್ರಥಮಪಾದೇ
ಚಿತ್ತವೃತ್ತಿನಿರೋಧಾತ್ಮಕಃ ಸಮಾಧಿರಭ್ಯಾಸವೈರಾಗ್ಯರೂಪಂ
ಚ ತತ್ಸಾಧನಂ ನಿರೂಪಿತಂ .ದ್ವಿತೀಯೇ ಪಾದೇ ವಿಕ್ಷಿಪ್ತ
ಚಿತ್ತಸ್ಯಾಪಿ ಸಮಾಧಿಸಿದ್ಧ್ಯರ್ಥಂ ಚಿತ್ತವೃತ್ತಿನಿರೋಧಾತ್ಮಕಃ
ಯಮನಿಯಮಾಸನಪ್ರಾಣಾಯಾಮಪ್ರತ್ಯಾಹಾರಧಾರಣಾಧ್ಯಾನಸಮಾಧಯೋಽಷ್ಟಾಂಗಾನಿ
ನಿರೂಪಿತಾನಿ . ತೃತೀಯೇ ಪಾದೇ ಯೋಗಿವಿಭೂತಯಃ . ಚತುರ್ಥೇ ಪಾದೇ
ಕೈವಲ್ಯಮಿತಿ .

ತಸ್ಯ ಚ ವಿಜಾತೀಯಪ್ರತ್ಯಯನಿರೋಧದ್ವಾರೇಣ ನಿದಿಧ್ಯಾಸನಸಿದ್ಧಿಃ
ಪ್ರಯೋಜನಂ .

10 sanskritdocuments.org



ಪ್ರಸ್ಥಾನಭೇದಃ

ತಥಾ ಪಶುಪತಿಮತಂ ಪಾಶುಪತಂ ಶಾಸ್ತ್ರಂ ಪಶುಪತಿನಾ
ಪಶುಪಾಶವಿಮೋಕ್ಷಣಾಯ -ಅಥಾತಃ ಪಾಶುಪತಂಯೋಗವಿಧಿಂ ವ್ಯಾಖ್ಯಾಸ್ಯಾಮ
ಇತ್ಯಾದಿಪಂಚಾಧ್ಯಾಯಂವಿರಚಿತಂ.ತತ್ರಾಧ್ಯಾಯಪಂಚಕೇನಾಪಿ ಕಾರ್ಯರೂಪೋ
ಜೀವಃ ಪಶುಃ ಕಾರಣಂ ಪತಿರೀಶ್ವರಃ .ಯೋಗಃ ಪಶುಪತೌ ಚಿತ್ತಸಮಾಧಾನಂ .

ವಿಧಿರ್ಭಸ್ಮನಾ ತ್ರಿಷವಣಸ್ನಾನಾದಿರ್ನಿರೂಪಿತಃ ದುಃಖಾಂತಸಂಜ್ಞೋಮೋಕ್ಷಶ್ಚ
ಪ್ರಯೋಜನಂ .ಏತಏವಕಾರ್ಯಕಾರಣಯೋಗವಿಧಿದುಃಖಾಂತಾ ಇತ್ಯಾಖ್ಯಾಯಂತೇ
.

ಏವಂ ವೈಷ್ಣವಂ ನಾರದಾದಿಭಿಃ ಕೃತಂ ಪಂಚರಾತ್ರಂ . ತತ್ರ
ವಾಸುದೇವಸಂಕರ್ಷಣಪ್ರದ್ಯುಮ್ನಾನಿರುದ್ಧಾಶ್ಚತ್ವಾರಃ ಪದಾರ್ಥಾ ನಿರೂಪಿತಾಃ .
ಭಗವಾನ್ವಾಸುದೇವಃ ಸರ್ವಕಾರಣಂ ಪರಮೇಶ್ವರಃ . ತಸ್ಮಾದುತ್ಪದ್ಯತೇ
ಸಂಕರ್ಷಣಾಖ್ಯೋ ಜೀವಃ . ತಸ್ಮಾನ್ಮನಃ ಪ್ರದ್ಯುಮ್ನಸ್ತಸ್ಮಾದನಿರುದ್ಧೋಽಹಂಕಾರಃ .
ಸರ್ವೇ ಚೈತೇ ಭಗವತೋ ವಾಸುದೇವಸ್ಯೈವಾಂಶಭೂತಾಃ . ತದಭಿನ್ನಾ
ಏವೇತಿ ಭಗವತೋ ವಾಸುದೇವಸ್ಯ ಮನೋವಾಕ್ಕಾಯವೃತ್ತಿಭಿರಾರಾಧನಂ ಕೃತ್ವಾ
ಕೃತಕೃತ್ಯೋ ಭವತೀತ್ಯಾದಿ ಚ ನಿರೂಪಿತಂ .

ತದೇವಂ ದರ್ಶಿತಃ ಪ್ರಸ್ಥಾನಭೇದಃ .ಸರ್ವೇಷಾಂ ಚ ಸಂಕ್ಷೇಪೇಣ ತ್ರಿವಿಧ
ಏವ ಪ್ರಸ್ಥಾನಭೇದಃ . ತತ್ರಾಽಽರಂಭವಾದಃ ಏಕಃ .ಪರಿಣಾಮವಾದೋ ದ್ವಿತೀಯಃ .
ವಿವರ್ತವಾದಸ್ತೃತೀಯಃ .ಪಾರ್ಥಿವಾಪ್ಯತೈಜಸವಾಯವೀಯಾಶ್ಚತುರ್ವಿಧಾಃ
ಪರಮಾಣವೋ ದ್ವ್ಯಣುಕಾದಿಕ್ರಮೇಣ ಬ್ರಹ್ಮಾಂಡಪರ್ಯಂತಂ ಜಗದಾರಭಂತೇ .

ಅಸದೇವ ಕಾರ್ಯಂ ಕಾರಕವ್ಯಾಪಾರಾದುತ್ಪದ್ಯತ ಇತಿ ಪ್ರಥಮಸ್ತಾರ್ಕಿಕಾಣಾಂ,
ಮೀಮಾಂಸಕಾನಾಂ ಚ ಸತ್ತ್ವರಜಸ್ತಮೋಗುಣಾತ್ಮಕಂ ಪ್ರಧಾನಮೇವ
ಮಹದಹಂಕಾರಾದಿಕ್ರಮೇಣ ಜಗದಾಕಾರೇಣ ಪರಿಣಮತೇ .ಪೂರ್ವಮಪಿ
ಸೂಕ್ಷ್ಮರೂಪೇಣ ಸದೇವ ಕಾರ್ಯಂ ಕಾರಣವ್ಯಾಪಾರೇಣಾಭಿವ್ಯಜ್ಯತ ಇತಿ
ದ್ವಿತೀಯಃ ಪಕ್ಷಃ ಸಾಂಖ್ಯಯೋಗಪಾತಂಜಲಪಾಶುಪತಾನಾಂ .ಬ್ರಹ್ಮಣಃ
ಪರಿಣಾಮೋ ಜಗದಿತಿ ವೈಷ್ಣವಾನಾಂ .ಸ್ವಪ್ರಕಾಶಪರಮಾನಂದಾದ್ವಿತೀಯಂ
ಬ್ರಹ್ಮ ಸ್ವಮಾಯಾವಶನ್ಮಿಥ್ಯೈವ ಜಗದಾಕಾರೇಣ ಕಲ್ಪತ ಇತಿ ತೃತೀಯಃ
ಪಕ್ಷೋ ಬ್ರಹ್ಮವಾದಿನಾಂ .ಸರ್ವೇಷಾಂ ಪ್ರಸ್ಥಾನಕರ್ತೄಣಾಂ ಮುನೀನಾಂ
ವಿವರ್ತವಾದಪರ್ಯವಸಾನೇನಾದ್ವಿತೀಯೇ ಪರಮೇಶ್ವರ ಏವ ಪ್ರತಿಪಾದ್ಯೇ
ತಾತ್ಪರ್ಯಂ .ನ ಹಿ ತೇ ಮುನಯೋ ಭ್ರಾಂತಾಃ ಸರ್ವಜ್ಞತ್ವಾತ್ತೇಷಾಂ .

ಕಿಂ ತು ಬಹಿರ್ವಿಷಯಪ್ರವಣಾನಾಪಾತತಃ ಪುರುಷಾರ್ಥೇ ಪ್ರವೇಷೋ ನ
ಸಂಭವತೀತಿ ನಾಸ್ತಿಕ್ಯವಾರಣಾಯ ತೈಃ ಪ್ರಕಾರಭೇದಾಃ ಪ್ರದರ್ಶಿತಾಃ .
ತತ್ರ ತೇಷಾಂ ತಾತ್ಪರ್ಯಮಬುದ್ಧ್ವಾ ವೇದವಿರುದ್ಧೇಽಪ್ಯರ್ಥೇ

ತಾತ್ಪರ್ಯಮುತ್ಪ್ರೇಕ್ಷ್ಯಮಾಣಾಸ್ತನ್ಮತಮೇವೋಪಾದೇಯತ್ವೇನ ಗೃಹ್ಣಂತೋ ಜನಾ
ನಾನಾಪಥಜುಷೋ ಭವಂತೀತಿ ಸರ್ವಮನವದ್ಯಂ ..

ಇತಿ ಶ್ರೀಮಧುಸೂದನಸರಸ್ವತೀವಿರಚಿತಃ ಪ್ರಸ್ಥಾನಭೇದಃ ಸಮಾಪ್ತಃ ..

